
Аннотация: В статье проведен обзор литературы по качеству и 

безопасности мяса цыплят-бройлеров. 

Mavzuning dolzarbligi. Hozirgi kunda hukumatimiz tomonidan 

mamlakatimizda oziq-ovqat xavfsizligini ta’minlash va ishlab chiqariladigan 

mahsulotlar sifatini oshirish maqsadida bir qator chora-tadbirlar ishlab chiqilmoqda. 

Xususan O‘zbekiston Respublikasi Prezidentining 2018-yil 13-noyabrdagi PQ-4015-

sonli “Parrandachilikni yanada rivojlantirish bo‘yicha qo‘shimcha chora-tadbirlar 

to‘g‘risida”gi qarorlarida, mamlakatimizda parrandachilik sohasini rivojlantirish va 

eksportga mo‘ljallangan tayyor mahsulotlar ishlab chiqarish hajmini oshirish va 

turlarini kengaytirish, shuningdek aholini mahalliy ishlab chiqarilgan sifatli va arzon 

parrandachilik mahsulotlari bilan ta’minlash bo‘yicha izchil chora-tadbirlarni amalga 

oshirish muhimligi ko‘rsatib o‘tilgan. 

Qishloq xo‘jaligi tarmog‘i aholini oziq-ovqat mahsulotlari bilan hamda 

sanoatning ayrim sohalarini xomashyo bilan ta’minlashda muhim ahamiyatga ega. 

Endilikda aholi soni va ehtiyojlarining o‘sishi hamda qayta ishlash sanoati 

quvvatlarining yuksalishi qishloq xo‘jalik mahsulotlari yetishtirish hajmini yanada 

ko‘paytirishni obyektiv ravishda taqozo etmoqda. Shuning uchun ham mazkur 

tarmoqni rivojlantirish va samaradorligini oshirish zarur. Yurtimizda parrandachilik 

sohasini rivojlantirish hamda eksportga mo‘ljallangan tayyor mahsulotlar ishlab 

chiqarish hajmini oshirish va turlarini kengaytirish, shuningdek aholini mahalliy ishlab 

chiqarilgan sifatli va arzon parrandachilik mahsulotlari bilan ta’minlash bo‘yicha izchil 

chora-tadbirlar amalga oshirilmoqda. Hozirgi vaqtda dunyoning turli mamlakatlarida 

aholining ommaviy iste’moli uchun hamyonbop va to‘yimliligi yuqori go‘shtga 

bo‘lgan talabning sezilarli darajada oshishi hisobiga, parrandachilik mahsulotlarining 

doimiy o‘sishi kuzatilmoqda[1].  

Parranda go‘shti ishlab chiqarish korxonalarining rentabelligini yanada oshirish 

zarur. Parrandachilik chorvachilikning eng rivojlangan tarmoqlaridan biri hisoblanadi. 

Qishloq xo‘jaligi parrandalari tez ko‘payish, intensiv o‘sish va yuqori mahsuldorligi 

bilan ajralib turadi. Parranda yetishtirish va saqlash boshqa chorvachilik tarmoqlariga 

qaraganda mahsulot birligiga nisbatan kamroq mehnat va moddiy xarajatlarni talab 

qiladi [2,3,1]. 

Qishloq xo‘jaligida va go‘sht sanoatida parrandachilik yuqori o‘rinda turadi. 

Go‘sht uchun boqiladigan va so‘yiladigan parrandalarga tovuq, kurka, bedana, o‘rdak, 

g‘oz va boshqalar kiradi. Uy parrandalari o‘zining tez yetiluvchanligi bilan ham boshqa 

hayvonlarga nisbatan axamiyatli, uy tovuqlari 2-3 oyligida so‘yish darajasidagi 

semizlikka ega bo‘ladi. Parrandachilik sohasi bo‘yicha O‘zbekiston, MDH va xorijiy 

mamlakatlarda naslchilik ishlari rivojlanib bormoqda. Hozirda parrandalarni tez 

yetiluvchan broyler zotlari (“Ross-308”, “Ross-708”) boqilib, 28-30 kunda so‘yish 

(900 gr-1200 gr) darajasidagi semizlikka yetkazilmoqda.  

Uy parrandalari go‘shti, uning ta’mi va mazasi bilan baholanadi. Parranda 

go‘shtini tarkibi boshqa so‘yiladigan hayvonlar go‘shtiga nisbatan dag‘al biriktiruvchi 

to‘qimalar kamligi, muskul to‘qimasining nozikligi, bundan tashqari odam 

organizimida yengil va tez xazm bo‘lishi bilan farqlanadi. Uy parrandalari 

so‘yilgandan so‘ng tanasini dastlabki qayta ishlash natijasida istemolga 55-65 % 

yaroqli qismlarining chiqishi bilan ham farqlanadi. So‘yilgandan so‘ng parranda tanasi 

to‘lig‘icha tozalanganda go‘sht chiqimi 57-60 % ni, chala tozlanganda esa 77-80 % ni 

tashkil qiladi. Parranda go‘shti muskul to‘qimasida yarim to‘yingan yog‘ kislotalari, 

azotli va azotsiz ekstraktiv moddalar ko‘p bo‘lib, pishirilganda yaxshi ta’m va maza 

beradi, iste’mol qilingandan so‘ng oshqozonda sekretsiya jarayonini kuchaytiradi va 

hazmlanish darajasini oshiradi. 

Tovuq go‘shti tarkibida oqsilning miqdori 24 % gacha, almashtirilmaydigan 

aminokislotalar foizi ham ko‘p, to‘yinmagan oqsillar to‘yingan oqsillarga nisbatan 7 

% ni, qoramol go‘shtida esa bu ko‘rsatkich 15-20 % tashkil etadi. 

Parrandalar go‘shti boshqa qishloq xo‘jalik hayvonlari go‘shtidan morfologik 

tarkibiga ko‘ra suyaklarining yengil bo‘lishi, ingichkaligi va nozikligi hamda juda 

qattiqligi bilan farq qiladi. Tirik vazniga nisbatan parrandalar suyagi 14 % tashkil qilib, 

bu ko‘rsatgich qoramollarda 20-22 %, qo‘ylarda 40-42 % ga to‘g‘ri keladi. Hozirgi 

iqtisodiy sharoitda aholini arzon va yuqori sifatli oqsilli mahsulotlar bilan ta’minlash 

davlat va eng avvalo parrandachilik sanoatining asosiy vazifalaridan biri hisoblanadi. 

Parranda go‘shtiga doimiy o‘sib borayotgan talab uning iste’mol xususiyatlari va 

boshqa go‘sht xomashyosi turlariga nisbatan ancha arzonligi bilan izohlanadi. 

Parrandachilik sanoatining rivojlanishi tuxum va go‘sht yetishtirishning ortishi bilan 

tavsiflanadi [2,4]. 

Ko‘plab tadqiqotlar shuni ko‘rsatadiki, mahsuldorlik va mahsulot sifatini 

oshirishning samarali usullaridan biri broyler jo‘jalar ratsionini yanada 

takomillashtirishdir[5]. Parrandalarning zamonaviy go‘sht yo‘nalishidagi mavjud 

zotlarining genetik salohiyati, broyler jo‘jalaridan yuqori sifatli mahsulotlar olish 

imkonini beradi [4]. 

Go‘sht uchun parrandalarni yetishtirishda muvaffaqiyatga erishish uchun, 

krosslarni yaratishda belgilangan barcha oziqlantirish va saqlash me’yorlariga rioya 

qilish talab etiladi. Parrandachilik xo‘jaliklarida me’yorlashtirilgan ozuqalar, 

mikroiqlim va boshqa texnologik parametrlar krosslarning genetik imkoniyatlarini 

namoyon bo‘lishi uchun zarur bo‘ladigan sharoitlar hisoblanadi [5,6]. 

So‘nggi yillarda xorijiy mamlakatlarda broyler jo‘jalarini yetishtirishga 

ixtisoslashgan parrandachilik xo‘jaliklarida parrandalarni kataklarda saqlashdan polda 

saqlash usuliga o‘tish ortib bormoqda. Bir qator mutaxassislarning fikriga ko‘ra, 

broyler jo‘jalarini polda saqlash usuli go‘sht sifatini sezilarli darajada yaxshilaydi va 

parrandani sog‘lom saqlashga yordam beradi [7,8].  

Broylerlarni yetishtirish texnologiyasini takomillashtirish muammosi kompleks 

hisoblanib, parranda go‘shti ishlab chiqarish bilan bog‘liq keng ko‘lamli masalalarni 

qamrab oladi. Yetishtirishning texnologik parametrlarini takomillashtirish bilan bir 

qatorda, postembrional davrda broylerlarning tabiiy chidamliligini oshirish va 

mahsuldorligini oshirishning texnologik va ekologik jihatdan mutlaqo yangi usullarini 

ishlab chiqish va joriy etish alohida ahamiyatga ega. Bu usullar tabiiy adaptogenlar, 

mikroelementlarning xelat birikmalari, turli qo‘shimchalarning mahalliy resurslaridan 

foydalanishni o‘z ichiga oladi [7,5,9,10]. 

Ilm-fan va amaliyot shuni isbotladiki, aynan parrandachilik tarmog‘i tez 

rivojlanishi uchun eng yaxshi imkoniyatlarga ega va kelgusi o‘n yillikda 

mamlakatimizda oziq-ovqat ta’minotiga katta hissa qo‘shishga qodir. 

Xulosa. Go‘sht sanoatining asosiy tarmoqlaridan biri bo‘lib, uni 

rivojlantirishning zamonaviy intensiv usullarini yaratilishi axolini arzon va parxezbop 

go‘sht bilan ta’minlanishida asosiy o‘rin egallaydi. Broyler jo’jalar go‘shtining 

morfologik va kimyoviy tarkibi jihatidan boshqa qishloq xo‘jalik hayvonlari 

go‘shtidan farqi ham uning iste’mol bozoridagi o‘rnini muhim ekanligini anglatadi. 

